RISALA YA UTII YA WANANCHI WA WILAYA YA MPWAPWA KWA MHESHIMIWA DKT. JOHN JOSEPH POMBE MAGUFULI, RAIS WA JAMHURI YA MUUNGANO WA TANZANIA WAKATI WA MBIO ZA MWENGE WA UHURU TAREHE 20 JUNI, 2017. 

1.0   UTANGULIZI.
Mheshimiwa Rais, Sisi Wananchi wa Wilaya ya Mpwapwa tunayo furaha isiyo kifani kupokea na kuukimbiza Mwenge wa Uhuru hapa Wilayani kwetu. Aidha, tunatumia nafasi hii kupongeza jitihada za Serikali ya awamu ya tano katika kulinda rasilimali za Nchi, kusimamia uadilifu na mapambano dhidi ya Madawa ya kulevya. Tunakupongeza pia wewe binafsi kwa kujitoa kupigania maslahi ya umma na kuchukua hatua bila kujali nani anahusika. Tunaunga mkono pia juhudi zako za kujenga umoja wa watanzania bila kujali vyama na dini zao. 

2.0  UTEKELEZAJI WA UJUMBE WA MWENGE WA UHURU 2017
Mheshimiwa Rais, Wananchi wa Wilaya ya Mpwapwa tumepokea ujumbe wa Mbio za Mwenge wa Uhuru 2017 kwa heshima kubwa. Ujumbe huu unaosisitiza dhamira ya Serikali ya kukuza uchumi wa viwanda, una lengo la kutimiza Mkakati wa Serikali wa kuwa na uchumi wa Kati ifikapo mwaka 2025. Hivyo sisi wananchi wa Wilaya ya Mpwapwa tunaahidi kuwa, tutashiriki kikamilifu katika kutimiza azma hii ya Serikali chini ya kauli mbiu; “Shiriki kukuza Uchumi wa Viwanda kwa maendeleo ya nchi yetu’’.
Vile vile mbio hizi za Mwenge zimeendelea kuhamasiha na kutukumbusha wajibu wetu wa kujenga Taifa la watu waadilifu, wenye nguvu na Afya njema. Hivyo tutaendeleza mapambano dhidi ya dawa za kulevya kwa.’’Kuwajali na kuwasikiliza Watoto’’. Pia “tutaungana kwa pamoja dhidi ya rushwa kwa maendeleo, Amani na Usalama wa Taifa letu’’. Lakini tunaamini kwamba‘’Tanzania bila maambukizi mapya, unyanyapaa na vifo vitokanavyo na UKIMWI inawezekana ifikapo 2030 na mwisho” tutashiriki kutokemeza Malaria kabisa kwa manufaa ya jamii’’.

2.1 KUSHIRIKI KUKUZA UCHUMI WA VIWANDA KWA MAENDELEO YA NCHI.
Mheshimiwa Rais, Wilaya imeendelea kuweka mazingira rafiki kwa wawekezaji wa ndani na nje ikiwa ni pamoja na kutenga maeneo kwa ajili uwekezaji wa viwanda vikubwa na vidogo. Maeneo yaliyotengwa yana ukubwa wa Hekta 1,706.30, na yapo katika   barabara ya Mpwapwa – Gulwe, Ilolo, Visele na katika mji mdogo wa Kibakwe. Fedha za fidia ya maeneo hayo jumla ya shilingi millioni 132 zimetengwa katika Bajeti ya mwaka 2017/18. Pia Wilaya imeanzisha na kuhamasisha shughuli za kilimo zinazovutia viwanda mfano, kilimo cha korosho, alizeti na karanga. Mpaka sasa jumla ya wawekezaji wadogo na wakubwa 13 wamewekeza katika shughuli za viwanda. Viwanda vilivyopo kwa sasa ni Kiwanda cha kuyeyusha shaba (Tambi – Bado hakijaanza kazi), kiwanda cha siagi ya karanga (Mji Mpya), viwanda vya kukamua mafuta ya alizeti na vingine vidogo vidogo vya kufua chuma (Vinghawe), utengenezaji wa bidhaa zitokanazo na mazao ya ngozi (Sayuni Igovu na Milingo), utengenezaji wa majiko na ufungaji wa sola (Pwaga) pamoja na useremala na uashi (Mpwapwa mjini). 
2.2 MAPAMBANO DHIDI YA DAWA ZA KULEVYA.

Mheshimiwa Rais, Tunapongeza juhudi zinazofanywa na Serikali yetu kupambana na madawa ya kulevya ili kuhakikisha Vijana na watoto wetu hawaangamizwi na janga hili. Wilaya inaunga mkono mapambano hayo ambapo katika kipindi cha Januari hadi Juni 2017 kwa nyakati tofauti, jumla ya watuhumiwa 34 walikamatwa kwa kupatikana na dawa za kulevya aina ya bangi. Kati ya watuhumiwa waliokamatwa, 16 walitiwa hatiani na kuhukumiwa kifungo kati ya mwaka mmoja hadi miaka 30 pamoja na kulipa faini. Bangi iliyokamatwa ni gunia 1, kg 1, gram 542, misokoto 9 na kete 121. Vilevile Wilaya iliweza kuteketeza mashamba ya bangi yenye ukubwa wa ekari 10 katika maeneo matatu tofauti. Wilaya inaendelea kutoa elimu kwa vijana wasijiingize katika matumizi ya dawa za kulevya. Aidha, imeanzisha kikundi cha Vijana cha waliokuwa wanatumia madawa ya kulevya ili waweza kuwaelimisha wenzao madhara ya dawa hizo na kuziepuka.
2.3 MAPAMBANO DHIDI YA VVU/UKIMWI

Mheshimiwa Rais, Katika kampeni ya mapambano dhidi ya VVU/UKIMWI Wilaya imeendelea kutoa Elimu, semina na Warsha mbalimbali kuhusu kupunguza maambukizo mapya ya VVU/UKIMWI, unyanyapaa na vifo vitokanavyo na UKIMWI. Elimu hii imekuwa ikitolewa kupitia vikundi vya sanaa (Mwendo kasi na PATUTA), Mashirika yasiyokuwa ya kiserikali (TUNAJALI NA MEDA), mtandao wa mashirika yanayojishughulisha na mapambano dhidi ya Ukimwi (MAZUMPWA) pamoja na Baraza la Watu waishio na VVU (KONGA). Kutokana na jitihada hizo kiwango cha maambukizi ya VVU/UKIMWI kimepungua kutoka asilimia 3 mwaka 2015 hadi asilimia 2.4 mwaka 2017.  Wananchi wanaendelea kuhamasihwa kujitokeza kupima afya ili kutambua kama wana maambukizi ya VVU/UKIMWI. Kutokana na kupungua kwa unyanyapaa, watu waliojitokeza kupima kuanzia Julai 2016 mpaka Machi 2017 walifikia 11,556 kati ya hao wanawake ni 5,498 na wanaume 6,058. Miongoni mwao, waliogundulika kuwa na Virusi vya UKIMWI walikuwa 254 sawa 2.2% ya wote waliopima, wanawake wakiwa 152 na wanaume 102. Wanaogundulika kuwa na virusi wamekuwa wakielekezwa kujiunga na vituo vya wanaopata huduma za Tiba na Matunzo (CTC). Kufikia Machi, 2017 idadi ya waliojiunga na vituo hivyo ilikuwa 2,195 kati yao wanawake 1,146 na wanaume 946.  Kati yao, wateja 2,185 wanatumia dawa za ARVs, wanawake wakiwa 1,281 na wanaume 904. 
2.4 MAPAMBANO DHIDI YA RUSHWA

Mheshimiwa Rais, Wilaya inafanya jitihada mbalimbali ili kuziba mianya ya Rushwa. Elimu ya mapambano na Rushwa imeendelea kutolewa kwa wananchi kwa kushirikiana na TAKUKURU. Watumishi wa Umma wameendelea kusisitizwa kuishi maadili ya taaluma zao na jamii kubadili mtazamo ili wachukie Rushwa. Katika kipindi cha Julai 2016 hadi Juni 2017, TAKUKURU imeweza kuandaa semina 23, mikutano ya hadhara na mijadala ya wazi 17, kuanzisha na kuimarisha klabu za kupambana na rushwa katika shule za sekondari, vyuo na shule za msingi 31. Aidha, hatua mbalimbali za kisheria zimechukuliwa kwa waliokamatwa wakijihusisha na rushwa ambapo TAKUKURU imeweza kuendesha kesi 03 mahakamani kesi 02 bado zinaendelea na kesi 01 Jamhuri imeshinda.

Pia TAKUKURU imeweza kufanya chambuzi 04 za kimfumo na Warsha 01. Jumla ya kiasi cha Shilingi 28,154,523/= kimeokolewa kutokana na mishahara ya watumishi hewa.
2.5 MAPAMBANO DHIDI YA MALARIA

Mheshimiwa Rais, Ugonjwa wa Malaria ni miongoni mwa magonjwa kumi (10) yanayoongoza kwa idadi kubwa ya wagonjwa na vifo. Kwa Mwaka 2016 jumla ya wagonjwa 176,319 sawa na 8% ya wagonjwa waliofika hospitali walikuwa wanaugua malaria. Wilaya imekuwa ikifanya jitihada mbalimbali kuhakikisha kuwa, inautokomeza ugonjwa huu ambao umekuwa tishio kwa jamii. Jitihada hizo ni pamoja na kugawa vyandarua vyenye viuatilifu vya muda mrefu na kutoa elimu ya kinga katika jamii hasa kwa akina mama wajawazito na watoto chini ya mwaka mmoja. Mwaka 2016, vyandarua 206,993 viligawiwa katika vijiji 113 na vituo vya kutolea huduma ya Afya vinavyolaza wagonjwa 13. Aidha, mwaka huu, 2017, Wilaya inategemea kupokea na kugawa vyandarua 14,048 kwa akina mama Wajawazito wanaohudhuria kwa mara ya kwanza na vyadarua 13,344 kwa Watoto chini ya mwaka mmoja wanaopata chanjo ya surua katika vijiji 113.  Wilaya itaendelea kutoa Hamasa katika Jamii dhidi ya ugonjwa wa Malaria hasa matumizi sahihi ya vyandarua, usafi wa mazingira ili kuondoa mazalio ya mbu na umuhimu wa kuwahi katika vituo vya huduma za Afya kupata matibabu.
3.0 UWEZESHAJI WA VIJANA NA WANAWAKE.
Mheshimiwa Rais, Wilaya imeendelea kutoa elimu kwa vijana na Wanawake ili kuhakikisha wanashiriki kikamilifu katika kukuza uchumi wa viwanda kwa maendeleo ya Taifa letu. Pamoja na elimu hiyo wamekuwa wakihimizwa, kujiunga katika vikundi mbalimbali vya kijasiriamali. Wilaya ina vikundi 52 vya wanawake pekee ambao wanachama wake ni 780 na vikundi 197 vya vijana vyenye wanachama 1,623. Ili kuyawezesha makundi haya kuendeleza shughuli zao za kiuchumi na kukuza mtaji, katika mwaka wa fedha 2016/2017 Wilaya imetenga jumla ya sh 123,441,900/= ikiwa ni 5% ya bajeti yake ya mapato ya ndani kwa ajili ya Mfuko wa Vijana.  Aidha, Kiasi cha Tshs 20,500,000/= kutoka Ofisi ya Waziri, Sera, Bunge, uratibu na Wenye Ulemavu zilipokelewa na kukopeshwa katika vikundi 5 vya vijana vyenye jumla ya vijana 25 (ME 17 KE 8). Vikundi viwili vya vijana vya ufundi na ujenzi vyenye wanavikundi 83 vilipata zabuni ya ujenzi wa majengo ya Hostel, vyoo, vyumba vya madarasa na ukarabati miundo mbinu mingine katika shule za sekondari za kidato cha tano na wanaendelea kuboresha kipato chao. Pia utaratibu unaandaliwa ili baadhi ya vikundi hivi vianzishe mashamba ya Korosho ili kuongeza kipato chao.
4.0  MIRADI YA MAENDELEO ILIYOPITIWA NA MWENGE WA UHURU
Mheshimiwa Rais, Mwenge wa Uhuru mwaka 2016, ulipitia miradi 6 yenye thamani ya sh. 1,372,537,020/=. Kati ya hiyo, Miradi 2 yenye thamani ya sh. 181,610,000/= iliwekewa mawe ya msingi, miradi 3 yenye thamani ya sh. 1,101,297,320/= ilizinduliwa na mradi 1 wenye thamani ya sh. 89,629,700/= ulifunguliwa. Miradi hii ilitekelezwa kwa ushirikiano wa Serikali Kuu, Wadau wa Maendeleo na jamii. Miradi iliyowekwa mawe ya msingi tayari imekamilika. 
 Mheshimiwa Rais, Mwenge wa Uhuru mwaka 2017, umepitia miradi 8 yenye thamani ya sh. 1,548,125,704.50.  Kati ya hiyo, Miradi 3 yenye thamani ya sh. 149,700,000.00 ilitembelewa, Miradi 3 yenye thamani ya sh 866,759,704.50 iliwekewa mawe ya msingi, miradi 2 yenye thamani ya sh. 531,666,135.00 ilizinduliwa. Miradi hii imetekelezwa kwa ushirikiano wa Serikali Kuu, Halmashauri ya Wilaya, Wadau wa Maendeleo na jamii. 
5.0 MICHANGO YA MBIO ZA MWENGE WA UHURU

Mheshimiwa Rais, Katika Mbio za Mwenge wa Uhuru 2016, kiasi cha shilingi 12,993,491.00 kilichangwa na kutumika katika mbio za Mwenge wa uhuru 2016.
.
Aidha, katika Mbio za Mwenge wa Uhuru mwaka 2017 kiasi cha fedha kilichokusanywa ni sh. 21,959,000.00 kati ya kiasi hicho sh 3,450,000.00 kimetumika kuchangia miradi ya maendeleo iliyopitiwa na Mwenge wa Uhuru. Michango ya Mwenge wa Uhuru mwaka 2017 imekuwa na ongezeko la 69% ikilinganisha na michango ya Mwenge wa Uhuru wa 2016. Ongezeko hili limetokana na hamasa na imani ya wananchi kwa Serikali ya awamu ya Tano.
2.7 HITIMISHO
Mheshimiwa Rais, Wananchi wa Wilaya ya Mpwapwa tunatambua kuwa mbio za Mwenge wa Uhuru, ni kichocheo kikubwa katika kuhamasisha maendeleo, uzalendo, umoja, mshikamano na kudumisha amani ndani na nje ya Taifa letu. Hivyo, Tutaendelea kuuenzi ili uendelee kumulika ndani na nje ya mipaka yetu, ulete matumaini pale ambapo hakuna matumaini, ulete upendo mahali penye chuki na heshima mahali palipojaa dharau. Mwisho, tunakuombea wewe pamoja na Viongozi wa ki Taifa wote, Mungu awape Afya na Maisha marefu muendelee kututumikia watanzania. Tunaahidi kuendelea kushirikiana na Serikali hii ya Awamu ya Tano chini ya uongozi wako makini na madhubuti uliojaa uzalendo kwa kufanya kazi kwa bidii, kuelekea uchumi wa kati wa Tanzania ya Viwanda.
Mungu Ibariki Tanzania

Mungu Ibariki Wilaya ya Mpwapwa
Ni Sisi Wananchi wa Wilaya ya Mpwapwa.

